
O‘zbekiston Respublikasi FVV YoXvaFV ITI Ilmiy-texnik kengashi tomonidan 
muhokama qilinib, bosmalanishga tavsiya etildi (2022 yil 24 maydagi 2-son bayoni). 

 
 

 
 

 
 
 
 
 
 
 

 

 

 

 

Ushbu uslubiy tavsiyanoma O‘zbekiston Respublikasi Prezidentining 

“Litsenziyalash va ruxsat berish tartib-taomillarini tubdan takomillashtirish chora-

tadbirlari to‘g‘risida” 2020 yil 24 avgustdagi PF-6044-son Farmoni, O‘zbekiston 

Respublikasining “Litsenziyalash, ruxsat berish va xabardor qilish tartib-taomillari 

to‘g‘risida” 2021 yil 14 iyuldagi O‘RQ-701-son Qonuni hamda O‘zbekiston 

Respublikasi Vazirlar Mahkamasining “Faoliyatni boshlash yoki tugatish uchun 

vakolatli organni xabardor qilish tartibi to‘g‘risidagi yagona nizomni tasdiqlash 

haqida” 2022 yil 25 fevral kunidagi 88-son qarori talablari asosida ishlab chiqilgan 

bo‘lib, yuridik shaxslarga “Litsenziya” axborot tizimi yordamida xabardor etish 

tartibidan mustaqil ravishda o‘tish jarayonida hamda faoliyatni amalga oshirish 

davrida duch kelishi mumkin bo‘lgan to‘siq va muammolarni hal etishlariga xizmat 

qiladi. 

 KIRISH 
 

So‘nggi yillarda respublikada ishbilarmonlik va investitsiya muhitini 

tubdan yaxshilash, ortiqcha byurokratik to‘siqlarni bartaraf etish, eskirgan, 

zamon talablariga mos kelmaydigan tartib-taomillarni takomillashtirish 

borasida izchil chora-tadbirlar amalga oshirilmoqda. 

Mazkur yo‘nalishlarda olib borilgan ishlar litsenziyalash  

va ruxsat berish tizimini liberallashtirish hamda institutsional isloh qilishning 

yangi bosqichini boshlash uchun mustahkam asos yaratdi. 

O‘zbekiston Respublikasi Prezidenti Sh.Mirziyoyevning 2020-yil yanvar 

oyida Oliy Majlisga qilgan murojaatnomasida tadbirkorlarni ko‘p qiynaydigan 

soha – litsenziyalash va ruxsatnomalar berish tartiblarini jiddiy o‘zgartirish 

haqida topshiriqlar berilgan edi. 

Topshiriqqa asosan tegishli vazirliklar tomonidan soha mutaxassislari 

va tadbirkorlarning takliflari asosida respublikada biznes muhitni yahshilashga 

qaratilgan tizimli ishlar olib borildi. 

Mana shunday ishlardan biri bu litsenziya va ruxsat berish tartib-

taomillarini takomillashtirishga qaratilgan O‘zbekiston Respublikasi 

Prezidentining 2021-yil 24-avgustidagi PF-6044-son Farmoni hisoblanadi. 

Ushbu Farmon bilan sohada ilg‘or islohotlar amalga oshirilishi boshlandi. 

Litsenziyalanadigan va ruxsatnoma olish talab etiladigan faoliyat yo‘nalishlari 

soni sezilarli ravishda qisqartirilib, sohaga ilk marotaba xabardor qilish 

tartibi alohida institut sifatida joriy etildi. 

Mazkur Farmon bilan 2021-yil 1-yanvardan boshlab, “Yong‘inga qarshi 

avtomatika vositalarini, qo‘riqlash, yong‘indan darak beruvchi  

va yong‘indan saqlash signalizatsiyalarini montaj qilish, sozlash, ta’mirlash 

hamda ularga texnik xizmat ko‘rsatish” bo‘yicha litsenziyaviy faoliyat bekor 

qilinib, o‘rniga “Yong‘inni avtomatik tarzda o‘chirish va yong‘in signalizatsiyasi 

qurilmalarini montaj qilish, sozlash, ta’mirlash hamda ularga texnik xizmat 

ko‘rsatish faoliyatini boshlaganlik yoki tugatganlik haqida xabardor qilish” 

tartibi joriy etildi. Shuningdek, Farmon bilan 114 ta litsenziyalar va 

ruxsatnomalar bekor qilindi, 33 ta faoliyat turlari xabardor qilish tartibiga 

o‘tkazildi. 

Bundan tashqari, 2021-yil 14-iyul kuni O‘zbekiston Respublikasining 

“Litsenziyalash, ruxsat berish va xabardor qilish tartib-taomillari to‘g‘risida” 

O‘RQ-701-son Qonuni qabul qilindi. 

Mazkur Qonun bilan, vakolatli organlarni xabardor qilish tartibida 

amalga oshiriladigan 33 ta faoliyat turlari 3-ilovaga muvofiq tasdiqlangan. 

(Ma’lumot uchun: Qonun qabul qilinishi munosabati bilan ushbu sohaga oid 2 ta 

Qonun, 1 ta Oliy Majlis qarori, 2 ta O‘zbekiston Respublikasi Prezidenti Qarori, 100 ga 

yaqin Hukumat qarorlari o‘z kuchini yo‘qotdi) 

Vakolatli organlarni xabardor qilish tartibida amalga oshiriladigan 

faoliyat turlarini tartibga solish maqsadida 2022-yil 25-fevral kuni Vazirlar 

Mahkamasining “Faoliyatni boshlash yoki tugatish uchun vakolatli organni 

xabardor qilish tartibi to‘g‘risidagi yagona nizomni tasdiqlash haqida”gi  

88-son qarori qabul qilindi. 

 

I-bob. Umimiy qoidalar 

 

1. Ushbu tavsiyanoma xabardor qilish talab etiladigan “Yong‘inni 

avtomatik tarzda o‘chirish va yong‘in signalizatsiyasi qurilmalarini 

montaj qilish, sozlash, ta’mirlash hamda ularga texnik xizmat ko‘rsatish 

faoliyatini boshlaganlik yoki tugatganlik haqida xabardor qilish” faoliyati 

bilan shug‘ullanish istagi bo‘lgan yuridik shaxslarga “Litsenziya” axborot 

tizimidan foydalangan holda faoliyatni boshlaganlik yoki tugatganlik haqida 

vakolatli organga (Favqulodda vaziyatlar vazirligi) xabarnoma yuborish va 

to‘ldirish ko‘nikmalarini shakllantirish hamda faoliyatning talab va shartlari 

bilan tanishtirish usullari o‘z aksini topgan. 

2. Xabardor qilish tartibida amalga oshiriladigan yuqoridagi faoliyat turi 

bilan xabardor qilish tartib-taomillari sohasidagi vakolatli organni xabardor 

qilmasdan shug‘ullanish taqiqlanadi. 

3. Ushbu uslubiy tavsiyanomada quyidagi asosiy tushunchalardan 

foydalaniladi: 

xabardor qiluvchilar – vakolatli organga xabarnoma yuborgan  

va xabarnomalar reestriga kiritilgan yuridik shaxslar; 

xabarnoma – xabardor qilish tartibida faoliyatni (harakatlarni) amalga 

oshirishni boshlash (tugatish) uchun xabardor qiluvchilar tomonidan vakolatli 

organga yuboriladigan ma’lumotlar; 

vakolatli organ — tegishli faoliyat turi bo‘yicha xabarnomalarni qabul 

qiluvchi, xabardor qilish tartibi amalga oshiriladigan faoliyat turini tartibga 

soluvchi va xabarnomalar reestrini yurituvchi davlat organi (Favqulodda 

vaziyatlar vazirligi); 

“Litsenziya” axborot tizimi (keyingi o‘rinlarda – “Litsenziya” AT) — 

litsenziyalash, ruxsat berish va xabardor qilish tartib-taomillari bilan bog‘liq 

barcha jarayonlarni qamrab olgan, idoralararo elektron o‘zaro hamkorlik qilish 

imkoniyatiga ega bo‘lgan tizim; 

tasdiqnoma - xabardor qiluvchilar o‘z faoliyatini boshlagani yoki 

tugatgani haqida vakolatli organni xabardor qilganini tasdiqlovchi, “Litsenziya” 

AT orqali avtomatik tarzda shakllantiriladigan, matritsali shtrix kodga (QR-

kod) ega bo‘lgan va ushbu qo‘lanmaga 1-ilovada keltirilgan namunaviy 

shakldagi elektron hujjat; 

faoliyatni amalga oshirishning talablari va shartlari – xabardor qilish 

tartibida amalga oshiriladigan faoliyat turi bilan shug‘ullanishda xabardor 

qiluvchilar tomonidan bajarilishi majburiy bo‘lgan, shuningdek, Vazirlar 

Mahkamasining 2022-yil 25-fevraldagi 88-son qarori bilan tasdiqlangan 

yagona Nizom 9-ilovasida keltirilgan pasportda belgilangan talablar va 

shartlarning majmui (keyingi o‘rinlarda—pasport, tavsiyanomaning  

2-ilovasida keltirilgan); 

xabarnomalar reestri – faoliyatini xabardor qilish tartibida amalga 

oshirayotgan, to‘xtatib turilgan, qayta tiklangan, tugatilgan xabardor qiluvchilar 

to‘g‘risidagi ma’lumotlarni o‘z ichiga olgan vakolatli organlarning ma’lumotlar 

bazalari; 

shikoyat – vakolatli organning harakatlari (harakatsizligidan) norozi 

bo‘lgan holda, xabardor qiluvchilarning buzilgan huquqlarini tiklash va 

qonuniy manfaatlarni himoya qilish to‘g‘risidagi talab bayon etilgan murojaati. 

4. Xabarnoma “Litsenziya” AT yoki YAIDXP orqali dam olish  

va bayram kunlaridan qat’i nazar, har kuni 24 soat davomida yuborilishi 

mumkin. 

 

II-bob. Xabardor qilish tartibida amalga oshiriladigan 

faoliyatning talablari va shartlari 

 

5. “Yong‘inni avtomatik tarzda o‘chirish va yong‘in signalizatsiyasi 

qurilmalarini montaj qilish, sozlash, ta’mirlash hamda ularga texnik 

xizmat ko‘rsatish faoliyatini boshlaganlik yoki tugatganlik haqida 

xabardor qilish” tartibida amalga oshiriladigan faoliyatga doir talablar va 

shartlar quyidagilar hisoblanadi: 

a) pasportning 9-bandida keltirilgan talablar va shartlarga rioya etilishi 

shartligi hamda ularni bajarish bo‘yicha majburiyatni o‘z zimmasiga olish; 

b) xabarnomada ko‘rsatilgan axborotning ishonchliligini ta’minlash; 

v) xodimlar bilan yangi mehnat shartnomalari tuzilganligi, 

shartnomalarga o‘zgartirishlar kiritilganligi va ularni bekor qilish holatlarini, 

shuningdek, amaldagi mehnat shartnomalari to‘g‘risidagi axborotni “Yagona 

milliy mehnat tizimi” idoralararo dasturiy-apparat kompleksida majburiy 

ro‘yxatdan o‘tkazish; 

 g) xabardor qiluvchilarning nomi, yuridik manzili o‘zgarganligi 

ro‘yxatdan o‘tkazilgandan so‘ng yoki filial va vakolatxona ochilgandan so‘ng 

vakolatli organga o‘n ish kuni ichida “Litsenziya” AT yoki YAIDXPdagi 

shaxsiy kabineti orqali xabar berish. 

6. Xabardor qilish tartibida amalga oshiriladigan faoliyatga 

(harakatlarga) doir talablar va shartlarni qo‘pol ravishda buzishga doir holatlar 

pasportda belgilangan.  

 

III-bob. Xabarnoma yuborish va uni hisobga olish tartibi 

 

7. Xabardor qiluvchi (uning nomidan ish yuritishga vakolatli shaxs) 

vakolatli organga (Favqulodda vaziyatlar vazirligi) elektron raqamli imzodan 

foydalangan holda maxsus “Litsenziya” AT (license.gov.uz) yoki YAIDXP 

orqali “Yong‘inni avtomatik tarzda o‘chirish va yong‘in signalizatsiyasi 

qurilmalarini montaj qilish, sozlash, ta’mirlash hamda ularga texnik 

xizmat ko‘rsatish faoliyatini boshlash yoki tugatish uchun” xabarnoma 

yuboradi. 

8. Xabarnomani yuborishda amalga oshirilishi rejalashtirilayotgan faoliyat 

turi yoki uning bir qismi tanlanadi va tegishli faoliyat turi uchun pasportning  

6-bandida nazarda tutilgan ma’lumotlar kiritiladi (yuklanadi). 

Bunda xabarnomaga ilova qilinadigan (yuklanadigan) tegishli hujjatlar 

elektron shaklda (PDF, PNG yoki JPEG formatda) bo‘lishi kerak. 

Xabarnomalarni “Litsenziya” AT yordamida yuborish ketma-ketligi ushbu 

tavsiyanomaga 3-ilovada keltirilgan tartib orqali amalga oshiriladi. 

(Ma’lumot uchun: xabardor qiluvchilarning doimiy ro‘yxatida bo‘lgan xodimlarning 

tegishli ixtisoslik bo‘yicha maxsus tayyorgarlikdan yoki malakasini oshirganligi to‘g‘risida 

sertifikat yoki guvohnomalarni beruvchi tashkilotlar ro‘yxati License.gov.uz sayti “reestr” 

sahifasi, “nodavlat kadrlar malakasini oshirish va ularni qayta tayyorlash” bo‘limida 

joylashtirilgan.)  

9. Xabardor qiluvchilar “Yong‘inni avtomatik tarzda o‘chirish  

va yong‘in signalizatsiyasi qurilmalarini montaj qilish, sozlash, ta’mirlash 

hamda ularga texnik xizmat ko‘rsatish faoliyatini boshlash uchun” 

xabarnomani yuborishda pasportning 9-bandida nazarda tutilgan talablar va 

shartlarga muvofiq ekanligini tasdiqlashi lozim.  

10. Xabardor qilish talab etiladigan faoliyatni amalga oshirish uchun 

bazaviy hisoblash miqdorining 50 (ellik) foiz miqdorida yig‘im undiriladi. 

11. Xabardor qiluvchilar vakolatli organga yuborilgan xabarnomada 

ko‘rsatilgan ma’lumotlarning to‘g‘riligi uchun javobgardir. Xabarnomaga 

kiritilgan ma’lumotlar “Litsenziya” AT orqali idoralararo hamkorlik tizimlarida 

mavjud ma’lumotlar asosida avtomatik tarzda taqqoslanadi va o‘rganiladi. 

12. Xabarnoma quyidagi hollarda avtomatik tarzda qabul qilinmaydi: 

a) noto‘g‘ri yoki yolg‘on axborot kiritilganligi “Litsenziya” AT orqali 

aniqlanganda; 

b) ushbu qo‘lanmaning 10-bandida nazarda tutilgan yig‘im 

to‘lanmaganda; 

v) faoliyatni xabardor qilish tartibida amalga oshirish uchun belgilangan 

talablar va shartlarga rioya etilganligi hamda ular bajarilganligi 

tasdiqlanmaganda; 

g) agar xabardor qiluvchilar avval xabarnomalar reestriga aynan o‘sha 

faoliyat bo‘yicha kiritilgan bo‘lsa va ularning faoliyati amalga oshirilayotgan 

bo‘lsa; 

d) vakolatli organ yoki sud tomonidan xabardor qiluvchilarning faoliyati 

muayyan muddatga to‘xtatib turilganda; 

e) xabardor qiluvchilar tomonidan tegishli faoliyatni amalga oshirish 

sudning qaroriga asosan taqiqlanganda. 

Ushbu bandda ko‘rsatib o‘tilgan holatlardan tashqari boshqa asoslar 

bilan xabarnomani qabul qilmaslikka yo‘l qo‘yilmaydi. 

13. Belgilangan talablarga rioya qilingan holda yuborilgan xabarnoma 

“Litsenziya” AT maxsus elektron tizim orqali avtomatik tarzda qabul qilinadi va 

xabardor qiluvchiga xabarnoma qabul qilinganligi to‘g‘risida QR-kodga ega 

tasdiqnoma xabardor qiluvchining shaxsiy kabinetida avtomatik tarzda 

shakllanadi. 

14. Tasdiqnoma yuborilgan xabardor qiluvchilar to‘g‘risidagi axborot 

xabarnomalar reestrida avtomatik ravishda shakllantiriladi. 

IV-bob. Faoliyatni nazorat qilish tartibi 

 

 15. Xabarnomalar reestriga kiritilgan hamda faoliyatini amalga 

oshirayotgan xabardor qiluvchilarning belgilangan talablar va shartlarga rioya 

etishi vakolatli organ tomonidan nazorat qilinadi. 

16. Nazorat qilish quyidagi shakllar bo‘yicha amalga oshiriladi: 

a) “Litsenziya” AT orqali xabardor qilish talablari hamda shartlariga rioya 

etilishi bo‘yicha masofaviy monitoring; 

b) xabardor qilish talablari hamda shartlariga rioya etilishini asoslar 

mavjud bo‘lgan taqdirda va tekshiruvlarni muvofiqlashtiruvchi vakolatli organ 

(Biznesombudsmen) bilan belgilangan tartibda kelishilganda joyiga chiqqan 

holda tekshirish orqali; 

v) xabardor qiluvchilarning faoliyati bilan bog‘liq statistik axborotlarini 

va boshqa axborotlarni tahlil qilish orqali. 

17. Vakolatli organ masofaviy monitoringni amalga oshirish jarayonida 

xabardor qiluvchilar tomonidan pasportning 9-bandida belgilangan talablar va 

shartlarni buzish holatlari aniqlangan taqdirda, o‘n ish kunidan kam 

bo‘lmagan muddatda aniqlangan holatlarni bartaraf etish yuzasidan xabardor 

qiluvchilarga “Litsenziya” ATdagi shaxsiy kabinetiga ogohlantirish xati 

yuboriladi. Bunda xabardor qiluvchilarning faoliyatini to‘xtatishga yo‘l 

qo‘yilmaydi. 

18. Ogohlantirish xatida ko‘rsatilgan muddatda xabardor qiluvchilar 

aniqlangan holatlarni bartaraf etmasa va bu haqda vakolatli organni 

“Litsenziya” AT orqali xabardor qilmasa, vakolatli organ joyiga chiqqan xolda 

tekshirishi mumkin. Joyiga chiqqan holda tekshirish quyidagilar asosida 

amalga oshiriladi: 

a) qonunchilik hujjatlarida belgilangan tartibda “xavfni tahlil etish” 

tizimi natijalari; 

b) jismoniy va yuridik shaxslarning, shu jumladan, jamoatchilik 

nazorati sub’ektlarining murojaatlari; 

v) “Litsenziya” AT orqali xabarnoma yuborish sohasidagi qonunchilik 

hujjatlarini buzishga doir jismoniy shaxslarning ma’lumotlari. 

19. Tavsiyanomaning 18-bandida nazarda tutilgan tekshirishlar 

belgilangan tartibda Biznesombudsmen bilan kelishilgan holda amalga 

oshiriladi. Xabardor qilish talablari va shartlariga rioya etilishi joyga chiqqan 

holda o‘n kungacha bo‘lgan muddatda tekshiriladi. 

 

V-bob. Xabardor qiluvchilarning xabardor qilish tartibida amalga 

oshiriladigan faoliyatini to‘xtatish, qayta tiklash va tugatish tartibi 

 

§-1. Faoliyatni to‘xtatish 

 

20. Xabardor qiluvchining xabardor qilish tartibida amalga oshiriladigan 

faoliyati (harakatlari) quyidagi asoslarga ko‘ra muayyan muddatga to‘xtatib 

turiladi: 

a) vakolatli organning tashabbusiga binoan (pasportning  

9-bandida nazarda tutilgan talablar va shartlarga amal qilishi yuzasidan); 

b) xabardor qiluvchining xabardor qilish tartibida amalga oshiriladigan 

faoliyatini (harakatlarini) tugatish to‘g‘risidagi ish sudda ko‘rib chiqilganda, 

sudning hal qiluv qarori qonuniy kuchga kirgunga qadar. 

21. Vakolatli organ (uning hududiy boshqarmalari) qonunchilik 

hujjatlarida belgilangan tartibda xabardor qiluvchilarning faoliyatini tekshirishi 

davrida ushbu faoliyatini to‘xtatish asoslari aniqlangan taqdirda dalolatnoma 

rasmiylashtiradi va xabardor qiluvchilar (yoki ularning vakili) dalolatnoma bilan 

tanishtiriladi (imzosi olinadi). Agarda xabardor qiluvchilar (yoki ularning vakili) 

dalolatnoma bilan tanishishdan bosh tortgan taqdirda, dalolatnomaga bu 

haqda tegishli ma’lumot kiritilib, xolis guvohlar ishtirokida rasmiylashtiriladi. 

22. Rasmiylashtirilgan dalolatnoma elektron shaklda (PDF formatda) 

vakolatli organ tomonidan bir ish kuni ichida “Litsenziya” AT orqali xabardor 

qiluvchilarning shaxsiy kabinetiga yuboriladi. Bunda dalolatnoma yuborilgan 

kundan xabardor qiluvchilar u bilan tanishtirilgan hisoblanadi. 

23. Dalolatnoma yuborilgan kundan boshlab bir ish kuni ichida 

vakolatli organning birinchi rahbari xabardor qiluvchilarning faoliyatini o‘n ish 

kunidan ortiq bo‘lmagan muddatga to‘xtatish va ushbu muddatda aniqlangan 

kamchiliklarni bartaraf etish yuzasidan qaror qabul qiladi.  

24. Qabul qilingan qaror shu kunning o‘zida “Litsenziya” AT orqali 

xabardor qiluvchilarning shaxsiy kabinetiga yuboriladi va xabarnomalar 

reestrida faoliyati to‘xtatilganligi to‘g‘risida tegishli ma’lumot kiritilib, faoliyat 

muayyan muddatga to‘xtatilgan hisoblanadi.  

25. Xabardor qiluvchilar o‘zining xabardor qilish tartibida amalga 

oshiriladigan faoliyatni muayyan muddatga to‘xtatib turish to‘g‘risidagi qaror 

kelib tushgan kundan e’tiboran qarorda ko‘rsatilgan muddatda aniqlangan 

holatlarni bartaraf etishi va asoslantiruvchi hujjatlarni ilova qilgan holda 

“Litsenziya” AT orqali vakolatli organga yuborishi lozim. 

26. Vakolatli organ (uning hududiy boshqarmalari) kamchiliklar bartaraf 

etilganligi to‘g‘risidagi xabarni va bu haqda asoslantiruvchi hujjatlarni 

olgandan so‘ng besh ish kuni ichida ma’lumotlarni tahlil qiladi, zaruratga 

bo‘lganda joyiga chiqib o‘rganadi va bu haqda dalolatnoma rasmiylashtiriladi.  

27. Agar xabardor qiluvchilar kamchiliklar bartaraf etilganligi to‘g‘risida 

xabarni va asoslantiruvchi hujjatlarni taqdim etgandan so‘ng besh ish kuni 

ichida vakolatli organ faoliyatni qayta tiklash yoki tiklashni rad etish 

to‘g‘risidagi qaror qabul qilmasa, xabardor qiluvchilarning faoliyati qayta 

tiklangan hisoblanadi va xabarnomalar reestrida avtomatik ravishda  

bu haqda ma’lumot chiqadi. 

 

§-2. Faoliyatni qayta tiklash 

 

28. Tavsiyanomaning 26-bandiga asosan dalolatnoma 

rasmiylashtirilgandan so‘ng bir ish kuni ichida vakolatli organ: 

a) xabardor qiluvchilarning xabardor qilish tartibida amalga oshiriladigan 

faoliyatni qayta tiklash to‘g‘risida qaror qabul qiladi;  

b) xabardor qilish tartibida amalga oshiriladigan faoliyatni qayta tiklash 

to‘g‘risidagi qarorning elektron shaklini xabardor qiluvchilarning “Litsenziya” 

AT orqali shaxsiy kabinetiga orqali yuboriladi; 

v) xabardor qiluvchilarning faoliyati qayta tiklanganligi to‘g‘risidagi 

ma’lumotni xabarnomalar reestriga kiritiladi. 

 

§-3. Faoliyatni tugatish 

 

29. Xabardor qiluvchilarning xabardor qilish tartibida amalga 

oshiriladigan faoliyati quyidagi holatlarda tugatiladi: 

a) xabardor qiluvchilar tomonidan o‘z faoliyatini tugatish to‘g‘risida 

vakolatli organga yuborgan xabarnomaga; 

b) ushbu qo‘lanmada nazarda tutilgan talablar va shartlar buzilgan 

taqdirda, sudning qaroriga asosan. 

30. Xabardor qiluvchilar o‘z faoliyatini tugatishi to‘g‘risida “Litsenziya” 

AT shaxsiy kabineti orqali soddalashtirilgan tartibda vakolatli organga 

xabarnoma yuboradi. Bunda alohida ma’lumot va hujjatlarni “Litsenziya” AT 

yoki YAIDXPga kiritish talab etilmaydi hamda xabarnoma yuborilganligi uchun 

yig‘im undirilmaydi. 

31. Faoliyatni (harakatlarni) tugatish to‘g‘risidagi xabarnoma 

yuborilgandan so‘ng, xabardor qiluvchilarning faoliyati xabarnomada 

ko‘rsatilgan sanadan tugatilgan hisoblanadi va bu haqda xabarnomalar 

reestrida avtomatik tarzda belgi qo‘yiladi. 

32. Xabardor qiluvchilarning faoliyatni tugatish to‘g‘risidagi ariza sudga 

vakolatli organ tomonidan quyidagi hollarda beriladi:  

a) xabardor qiluvchilar tomonidan faoliyatni boshlash to‘g‘risida 

yuborilgan xabarnomada ko‘rsatilgan ma’lumotlarning yolg‘on yoki noto‘g‘ri 

ekanligi aniqlanganda; 

b) pasportlarda belgilangan talablar va shartlar buzilishiga olib kelgan 

kamchiliklar xabardor qiluvchilar tomonidan belgilangan muddatda bartaraf 

etilmaganda; 

v) belgilangan talablar va shartlarni muntazam ravishda (bir yil 

davomida ikki va undan ortiq marta) yoki bir marta qo‘pol ravishda buzganda, 

agar bu qoidabuzarliklar fuqarolarning hayoti va sog‘lig‘iga zarar 

yetkazilishiga, jismoniy va yuridik shaxslarning huquqlari hamda qonuniy 

manfaatlari poymol qilinishiga, jamoat xavfsizligi holati yomonlashishiga va 

atrof muhitga zarar yetkazilishiga olib kelgan bo‘lsa. 

Ushbu hollarda vakolatli organ ushbu holat yuzasidan mazkur 

tavsiyanomaning 21-bandiga asosan dalolatnoma rasmiylashtiradi  

va bir ish kuni ichida xabardor qiluvchilarning “Litsenziya” AT orqali xabardor 

qiluvchining shaxsiy kabinetiga yuboradi. 

33. Dalolatnoma rasmiylashtirilgandan so‘ng, vakolatli organ besh ish 

kuni ichida sudga xabardor qiluvchilarning xabardor qilish tartibidagi faoliyatni 

tugatish haqida da’vo arizasini taqdim etadi. 

Sudga taqdim etilgan da’vo arizasining elektron shakli (PDF formatini) 

“Litsenziya” AT orqali xabardor qiluvchilarning shaxsiy kabinetiga yuborilishi 

hamda bu haqda xabarnomalar reestriga tegishli ma’lumotlar kiritiladi. 

34. Vakolatli organ besh ish kuni ichida sudga xabardor qiluvchilarning 

faoliyatini tugatish haqda da’vo arizasini kiritmasa, xabardor qiluvchilarning 

faoliyati qayta tiklangan hisoblanadi va xabarnomalar reestrida avtomatik 

ravishda bu haqda ma’lumot chiqadi. 

35. Faoliyatni tugatish to‘g‘risidagi da’vo arizasi sudda ko‘rib chiqilib, 

sudning hal qiluv qarori qonuniy kuchga kirgunga qadar xabardor 

qiluvchilarning faoliyati tavsiyanomaning 20-bandi b) kichik bandiga ko‘ra 

muayyan muddatga to‘xtatib qo‘yiladi. 

36. Vakolatli organ ushbu tavsiyanomaning 32-bandida nazarda tutilgan 

holatlar yuzasidan sudga taqdim etadigan arizasida xabardor qiluvchilar 

tomonidan yo‘l qo‘yilgan qoidabuzarliklarning ijtimoiy ahamiyatidan kelib 

chiqqan holda uch oygacha bo‘lgan muddatga xabardor qiluvchilarning 

xabardor qilish tartibida amalga oshiriladigan faoliyatini taqiqlash to‘g‘risida 

talab qo‘yishi mumkin. Bunda xabardor qilish tartibida amalga oshiriladigan 

faoliyatni amalga oshirishni taqiqlashning aniq muddati sud tomonidan 

qonunda belgilangan tartibda aniqlanadi. 

37. Sudning faoliyati tugatilganligi to‘g‘risidagi hal qiluv qarori qonuniy 

kuchga kirgandan so‘ng, vakolatli organ uch ish kuni ichida bu haqda 

xabarnomalar reestriga tegishli ma’lumotni kiritadi. 

 

VI-bob. Vakolatli organ va ularning mansabdor shaxslarining harakatlari 

(harakatsizligi) ustidan shikoyat qilish va uni ko‘rib chiqish tartibi 

 

38. Xabardor qiluvchilar O‘zbekiston Respublikasining “Litsenziyalash, 

ruxsat berish va xabardor qilish tartib-taomillari to‘g‘risida”gi Qonuni 

talablarga muvofiq vakolatli organ hamda uning mansabdor shaxslarining o‘z 

faoliyatiga taalluqli bo‘lgan harakatlari (harakatsizligi) ustidan shikoyat 

qilishga haqli. 

39. Xabardor qiluvchilar tomonidan yuborilgan shikoyatlar Apellatsiya 

kengashi tomonidan O‘zbekiston Respublikasining “Ma’muriy tartib-taomillar 

to‘g‘risida”gi Qonuni talablariga muvofiq ko‘rib chiqiladi. 

40. Xabardor qiluvchilar shikoyat yuzasidan Apellatsiya kengashi 

tomonidan qabul qilingan qaror natijasidan norozi bo‘lgan taqdirda, 

belgilangan tartibda sudga shikoyat qilishga haqli. 

 

VII-bob. Yakunlovchi qoidalar 

 

41. Xabardor qilish sohasida yagona nizomda belgilangan talablar va 

shartlarini buzilishida aybdor bo‘lgan shaxslar qonunchilik hujjatlariga muvofiq 

javob beradilar. 

42. Faoliyat uchun belgilangan talablar va shartlar buzilishi bilan bog‘liq 

huquqbuzarlik uchun qonunchilik hujjatlarida belgilangan tartibda 

javobgarlikka tortish nazarda tutilishi mumkin. 

43. Vakolatli organ xabardor qiluvchilarga nisbatan qo‘llagan javobgarlik 

choralari, shuningdek, xabardor qilish tartibida amalga oshiriladigan faoliyatni 

tugatish to‘g‘risidagi ariza sud tomonidan qanoatlantirilmagan taqdirda, 

xabardor qiluvchilarga keltirgan zararlarni qonunchilik hujjatlarida belgilangan 

tartibda qoplaydi. 

44. O‘zbekiston Respublikasi Adliya vazirligi huzuridagi Davlat 

xizmatlari agentligi va uning hududiy boshqarmalari “Litsenziya” AT orqali 

xabardor qilish sohasida yagona nizomda belgilangan talablar va shartlar 

bajarilishini doimiy monitoring qilib boradi. 

